
Nunatsinni sikusiutinik umiarsuaqalernissaq siunertaralugu 
Naalakkersuisut dansk-it Naalakkersuiusuinut 
saaffinginninnissaanik peqquneqarnissaannik Inatsisartunut 
aalajangiiffigisassatut siunnersuut. 
 (Inatsisartunut ilaasortaq Kristian Jeremiassen, Inuit Ataqatigiit) 

 
Inuit Ataqatigiit isumaqatigaat Kalaallit Nunaata inissisimanera 
nunarsuarmilu issittumiinnera pissutigalugu isumannaallisaanermut, 
upalungaarsimanermut angallannermullu immikkut ittumik 
piumasaqaateqartoqartariaqartoq. 

Kalaallit Nunaat nunarsuarmi nunat annersaasa ilagaat, illoqarfiit 
nunaqarfiillu imminnut ungasillutik inissisimapput, imartatsinnilu 
siku pissutigalugu angallannikkut ajornartorsiuteqartarneq 
ilisimaneqarluarpoq. Taamaattumik innuttaasut 
isumannaatsuunissaat, pilersorneqarsinnaanissaat aamma 

ajutoortoqartillugu ikiorsiisinnaanissaq qulakkeerniarlugu 
naammattumik imarsiortarnikkut piginnaasaqartariaqarpugut. 

Inuit Ataqatigiinni isumaqarpugut Kalaallit Nunaata pisariaqartitai 
aallaavigalugit imarsiortarnikkut atortulersuutinik 
ineriartortitsisoqarnissaa. 

Tamatumani pineqarput: 

• Illoqarfiit nunaqarfiillu pilersorneqarsinnaanissaat. 
• Ajutoornerni, ikuallattoqarnerani pisoqartillugu 

upalungaarsimanissaq. 
• Sikoqarfiusuni angallannikkut periarfissat. 
• Imarsiornermi annaassiniarnissamut periarfissat. 
• Kalaallit Nunaata nunataani imartaanilu isumannaallisaanissaq. 
• Kalaallit imartaanni nakkutiginninneq nakkutilliinerlu. 

Inuit Ataqatigiinni maluginiarparput Issittumi Atlantikullu avannaani 
illersornissamut suleqatigiinneq nukittorsarniarlugu Danmarkip 
arlalinnik suliniuteqartoqareersimanera. 

2025-mi Issittoq aamma Atlantikup avannaa pillugit 
isumaqatigiissutit aqqutigalugit issittumi umiarsuarnik nutaanik 
tallimanik sikusiisinnaassuseqartunik pissarsinissaq 
aalajangiunneqarsimavoq. Aamma sikusiutinik immikkut ittunik 

pissarsisinnaanissamut periarfissat 
isumaqatigiissutigineqarsimapput. 

Tamatumani pingaaruteqarpoq immikkoortissallugu umiarsuit 
issittumi alapernaarsuutit sikusiisinnaassusillit aamma sikusiutit 
immikkut siunertaralugit sanaat. 

Umiarsuaq sikusiisinnaassuseqartoq sikusiutimut immikkut ittumut 
assersuunneqarsinnaanngilaq. Sikusiut immikkut sanaaq siku 
sakkortooq katersuussimasorlu aserorlugu 
aqqutissiuussisinnaanissamut immikkut ilusilersugaasarpoq. 

Taamaattumik umiarsuit amerlassusaat kisiat isiginiassanngilarput, 

aammali teknikkikkut piginnaasaat, suliassaat Kalaallit Nunaatalu 
imartaani atorneqarsinnaanerat nalilersorneqartariaqarput. 

IA-p isumaqatigaa Naalakkersuisut danskit naalakkersuisuinut 
oqaloqatiginninnermi Kalaallit Nunaata sikusiutinik immikkut ittunik 
pisariaqartitsineranik erseqqissumik saqqummiussisariaqartut. 

Siunnersuut illersornissamut tunngasuunngilaq kisiannili aamma 
innuttaasut ulluinnarni inuunerannut toqqissisimanissaannullu 
tunngalluni. 

Pingaartumik ukiukkut sikusartuni ajornartorsiortoqartillugu 

ikiorsiissutit pilersuutillu piffissaq eqqorlugu 
apuunneqarsinnaanissaat pingaaruteqarluinnarpoq. 

Uummannami innaallagissiorfik ukiuunerani ikuallassagaluarpat 
umiarsuit tikissinnaannginnerat pissutigalugu ajoqusernerit 
annertunerulersinnaanerat siunnersuuteqartup assersuutigaa.  

Kalaallit Nunaanni sumiiffiit immikkut ittumik inissisimanerat 
umiarsuarnik nutaanik pissarsiniarnermi puigorneqassanngilaq. 

 

Inuit Ataqatigiit isumaqarput Kalaallit Nunaat imartatsinnut, 
isumannaallisaanitsinnut siunissamilu upalungaarsimanitsinnut 
tunngasunik aalajangiinermi sunniuteqaqataalluartariaqartoq. 

Kalaallit Nunaat Københavnimi aalajangiunneqartunik tigusisartutut 
inissisimassanngilaq. 

Naalakkersuisut danskit naalakkersuisuinik oqaloqatiginninnerminni 
Kalaallit Nunaata pisariaqartitai qitiutillugit 
saqqummiuttariaqarpaat. 

Aamma kommunit, inuussutissarsiortut, aalisartut kiisalu siku 
pissutigalugu angallannikkut ajornartorsiuteqartartut 
peqataatinneqarnissaat pingaaruteqarpoq. 

Umiarsuit siunissami pissarsiarineqartussat pillugit aalajangiinerit 
Kalaallit Nunaanni pisariaqartitanik misilittakkanillu 
tunngaveqartariaqarput. 

Inuit Ataqatigiit Naalakkersuisut danskit naalakkersuisuinik 
oqaloqatiginninnissaat kaammattuutigaarput Kalaallit Nunaata 
sikusiutinik qanoq ittunik pisariaqartitsineranik sukumiisumik 
nalilersuisoqaqqullugu, sumiiffiillu pisariaqartitsinerpaaffii 
paasiniarneqartariaqarlutik. Sikusiullu illersornissamut taamaallaat 
atorneqassanngillat, aammali pilersuinermut, annaassiniarnermut 
nunaqarfinnullu tikinneqarsinnaanngitsunut iluaqutaasinnaassapput. 

Taama oqaaseqarluta siunnersuuteqartoq Kristian Jerremiassen 
taperserparput. 

 

 


